
 

  
 
  
 
 
 
 

 
 
 
 
 
 

 
 
 
 
 

Aşgabatda Amerikan medeniýetiniň hepdeligi üstünlikli geçýär 
 

Iýun aýynyň 25-den iýulyň 4-i aralygynda ABŞ-
nyň Türkmenistandaky Ilçihanasy Türkmenistanyň 
Medeniýet we habar beriş 
ministrligi bilen hyzmatdaşlykda 
Amerikanyň Garaşsyzlyk güni 
mynasybetli Amerikan medeniýe-
tiniň hepdeligini geçirdi. Hepdelik 
25-nji iýunda Türkmen-amerikan 
kino şüweleňi bilen açyldy. Ilçi 
Jeýkobson we Türkmenistanyň 
Medeniýet we habar beriş 
ministriniň orunbasary Gulmyrat 
Myradow hepdeligi açmak bilen 
iki ýurduň-da hyzmatdaşlygy 
ýaýbaňlandyrmaga we medeni 
aragatnaşygy mundan beýläk-de 
ösdürmäge meýilli hem 
taýyndyklaryny nygtadylar. 

Kino şüweleňinde üç amerikan 
we üç türkmen filmi görkezildi. 
Şüweleň 1963-nji ýylda surata 
düşürilen “Şükür bagşy” filmi 
bilen açyldy. Bu agasyny sazyň 
gudraty bilen bendilikden boşadan, şeýtmek bilen-de 
gandöküşikligiň öňüni alan adam hakdaky klassik 
filmdir. Beýleki iki türkmen filmleriniň biri 
“Ruhnamadan rowaýatlar”, ikinjisi-de “Watan ogly” 
filmidir. Birinji film türkmen halk rowaýatlary, 
kyssalary we goşgulary esasynda surata düşürilen 
dört sany gysgametražly filmden ybaratdyr. Ikinjisi 
bolsa, Prezident Nyýazowyň kakasy Atamyrat 
Nyýazowyň durmuşy baradadyr. Bu iki film 
garaşsyzlyk döwründe alnan filmlerdir. Amerikan 
kino sungaty “Briolin” (1978 ý.) atly sazly komediýa, 
“Möjekler bilen tanslar” (1991 ý.) atly taryhy 
başdangeçirme filmi we 2003-nji ýylda surata 
düşürilen “Nemonyň gözleginde” atly haý-haýly 
multiplikasion film bilen şüweleňe geldi. 

Iýul aýynyň 1-de geçen amerikan sazynyň 
konserti-de uly üstünlik gazandy. Ilçi Jeýkobson we 

Türkmen milli konserwatoriýasynyň 
rektorynyň orunbasary 800 toma-
şaçyny bir ýere jemlän konserti 
açdylar. Konsertde Elwis Presliniň, 
Nikolas Brodskiniň, Jorj Gerşwiniň, 
Erik Klaptonyň, Sämuel Wardyň 
we beýleki meşhur amerikan 
kompozitorlarynyň we artistleriniň 
eserleri ýaňlandy. Bu konsertde 
Milli medeni merkeziň “Altyn asyr” 
we “Owaz” orkestrleri, Türkmen 
milli konserwatoriýasynyň wokalist-
leridir gitaraçylary, Aşgabadyň 
sazçylyk mekdepleriniň okuwçylary 
we Türkmenistanyň Halk artisti 
Garold Neýmarkyň ýolbaşçylyk 
edýän skripkaçylar ansambly-da 
çykyş etdiler. Köpçülikleýin habar 
beriş serişdeleri türkmen-amerikan 
film şüweleňine-de, amerikan 
sazynyň konsertine-de ýokary 

baha bermek bilen üns merkezinden düşürmediler. 
 

 
Aşgabadyň 2-nji sazçylyk mekdebiniň ýaş aýdymçylary Jorj 
Gerşwiniň “Ata watana” diýen sazyny ýerine ýetirýärler.

  
Türkmen telewideniýe işgärleri ABŞ-da dokumental filmleri düşürýärler 

 
Türkmen telewideniýesiniň üç işgäri iýun 

aýynyň 5-21-i aralygynda ABŞ-a sapar edip, ol 
ýerde kiçi telekeçiligiň ösüşi barada öwrenip, 
birnäçe dokumental filmi surata düşürmek üçin, 
Telewizion hyzmatdaşlyk taslamasyna (TV-
COOP) gatnaşdy. Toparyň agzalary Amerikanyň 
birnäçe ştatyna sapar edip, telekeçiler, ownuk 
biznesiň ösüşi bilen meşgullanýan döwlet 
edaralarynyň we jemgyýetçilik guramalarynyň 
wekilleri bilen duşuşyp, ABŞ-da ownuk 

telekeçiligiň ösüşi barada wideoýazgylar etdiler, 
interwýu geçirdiler we maglumat topladylar. 
Sapardan gaýdyp gelensoň, režisýordan, 
operatordan we terjimeçiden ybarat bolan 
telewideniýe topary şu temadan birnäçe 
dokumental film döretmäge başlady. Şu ýylyň 
ahyrynda bu filmleri türkmen telewideniýesinden 
efire bermegi niýet edinýärler. Bu telewizion 
 

(dowamy 6-njy sahypada)

AMERIKA GARAŞSYZLYK GÜNÜNI BAÝRAM EDÝÄR 

Neşiriň bu 
sanynda: 

2 Ilçiniň öýündäki 
kabul edişlik 

2 4-nji iýul güni 
mynasybetli 
ilçiniň ýüzlenmesi 

3 4-nji iýul gününiň 
taryhy barada 
gürrüň edildi 

3 Ilçihana Nusaýyň 
freskolaryny 
gorap saklamaga 
kömek edýär 

4 ABŞ-nyň Merkezi 
serkerdeliginiň 
serkerdebaşysy 
Aşgabada geldi 

4 Ilçihana Türkme-
nistanyň Gümrük-
çilerine rentgen 
enjamyny berýär 

5 Aşgabatda ABŞ-
nyň prezidentlik 
saýlawlary barada 
çykyş edildi 

6 Alyş-çalyş mak-
satnamalarynyň 
ýeňijileri üçin kabul 
edişlik guraldy 

7 Uçurymlar üçin iş 
ýarmarka geçirildi 

7 Merkezi Aziýanyň 
iňlis dili mugal-
lymlarynyň 3-nji 
maslahaty 

8 EDP taslamasy 
Türkmenistanda 
dürli çäreleri 
geçirýär 

Ilçi Jeýkobsonyň öýündäki 4-nji iýula bagyşlanan kabul edişlik 

 
Amerikanyň Garaşsyzlyk güni mynasybetli iýul aýynyň 2-

de ABŞ-nyň Türkmenistandaky ilçisiniň öýünde geçirilen 
kabul edişlige köp adam gatnaşdy. Bu dabaraly gün 
mynasybetli gutlaglaryny beýan etmäge gelen adamlaryň 
arasynda Türkmenistanyň hökümet işgärleri, 
Türkmenistanda işleýän diplomatlar, amerikaly telekeçiler, 
žurnalistler, raýatlyk jemgyýetiniň aktiwistleri we ABŞ-nyň 
ilçihanasy bilen hyzmatdaşlyk edýän adamlaryň başga-da 
ençemesi bardy. Amerikan baýdagy dabaraly ýagdaýda 
orta çykarylandan soň, ilçi Jeýkobson resmi ýüzlenme bilen 
çykyş etdi. Ol geçen ýylyň dowamynda Türkmenistan bilen 
ABŞ-nyň arasyndaky üstünlikli hyzmatdaşlykda ýetilen 
sepgitleriň giň gerimi barada gürrüň berdi.  

Türkmenistanyň Daşary işler ministri Reşit Meredow 
Prezident Nyýazowyň ilçi Jeýkobsona we ilçihananyň 
işgärlerine ýüzlenme hatyny okady. Türkmenistanyň 
Prezidenti gutlag hatynda ABŞ-nyň ilçihanasynyň türkmen-
amerikan dostlugynyň we hyzmatdaşlygynyň ösüşi 
ugrundaky tagallalaryny we degerli goşandyny belläp 
geçmek bilen ilçihananyň Türkmenistanda alyp barýan 
işlerinde täze üstünlikler arzuw edipdir. 

 ABŞ-nyň Garaşsyzlyk gününe bagyşlanan kabul edişlikde sözlän 
sözünde ilçi Jeýkobson Türkmenistan bilen ABŞ-nyň arasyndaky 
üstünlikli hyzmatdaşlyk alnyp barylýan birnäçe pudaklar barada 
gürrüň etdi.

 
Ilçi Jeýkobsonyň ABŞ-nyň Garaşsyzlyk güni mynasybetli Türkmenistanyň halkyna ýüzlenmesi  

 
ABŞ-nyň Garaşsyzlyk baýramy 

mynasybetli Türkmenistanyň hal-
kyna ýüzlenmek mümkinçiligi üçin 
köp sag boluň. 228 ýyl mundan 
ozal 4-nji iýulda şol wagtky 
amerikan koliniýalaryň ýaşaýjylary 
öz “janlaryny, ähli baýlyklaryny we 
mukaddes mertebesini” täze 
demokratik ýurduň garaşsyzly-
gyna bagyş edip, Garaşsyzlyk 
Jarnamasyna gol çekdiler.  

Emma häzirki gün Birleşen 
Ştatlaryň Garaşsyzlyk baýramy 

diňe garaşsyzlygyň bellenilmegi bilen çäklenmeýär. 4-nji iýul – 
biz amerikalylary bir ýere jebisleşdirýän ideallaryň bellenilýän 
güni diýsek has dogry bolar. Ýagny bu ideallar – halka degişli, 
halk tarapyndan we halkyň bähbidi üçin hereket edýän 
häkimiýetiň bolmalydygyna ynanmak; her şahsyýetiň 
hukuklarynyň we azatlyklarynyň, şeýle hem jogapkärçilikleriniň 
bolmalydygyna ynanmakdyr. “Men amerikaly” diýen düşünje 
adamyň etniki taýdan gelip çykyşyna, dinine, diline, hatda onuň 
doglan ýerine-de bagly däldir. Biz immigrantlaryň ýurdy bolmak 
bilen, ata-babalarymyzyň ynançlaryny dowam etdirýäris. Ol 
ynançlaryň özeni bolsa her bir adamyň yhlasly zähmetiniň 
hem-de syýasy durmuşa doly gatnaşmagynyň milleti beýik 
edip biljegindedir.  

Amerikanyň Aşgabatdaky ilçihanasynyň işgärleri bolup biziň 
ählimiz Türkmenistan bilen soňky ýylyň dowamynda kemala 
gelen hyzmatdaşlygymyza örän guwanýarys. Biz Türkmenis-
tan bilen howpsuzlyk, bilim, medeniýet, ykdysadyýet, saglygy 
goraýyş we raýat jemgyýetini ösdürmek ýaly ugurlar boýunça 
hyzmatdaşlyk edýäris. Geçen ýylyň dowamynda biz 
Türkmenistanyň howpsuzlyk we hukuk goraýjy edaralarynyň 
200-e golaý işgärini hünär kämilleşdiriş okuwlaryna iberdik we 
Türkmenistanyň hökümetine serhetleri berkitmekde we 
jenaýata garşy göreşmekde ulanylýan 50 sany awtoulagy we 

beýleki enjamlary gowşurdyk. Biz 100-den gowrak talypdyr 
hünärmenleri alyş-çalyş maksatnamalara gatnaşmaklary üçin 
Amerikanyň Birleşen Ştatlaryna ugratmak arkaly ýurtlarymyzyň 
arasynda özara düşünişmegiň ösmegine goşant goşduk. 600-
den gowrak türkmenistanly işewüre öz telekeçilik işini 
başlamaga we ösdürmäge goldaw berdik hem-de hasapçylar 
toparyna halkara ülňülerini öwrenip, degişli şahadatnama 
almakda ýardam etdik. Lukmanlaryň we şepagat uýalarynyň 
100-den gowragy üçin keselleriň öňüni almak boýunça ýörite 
okuwlary geçirdik. Bütin ýurt boýunça işleýän Parahatçylyk 
guramasynyň 78 sany meýletinçisi Türkmenistanyň müňlerçe 
ýaşaýjylary bilen iňlis dilini öwretmek we saglygy goraýyş 
ulgamlary boýunça öz bilimidir tejribelerini paýlaşýarlar. Raýat 
jemgyýetini ösdürmek ugrunda işleýän guramalara biz 
grantlary we ýardamyň beýleki görnüşlerini hödürleýäris, we 
munuň ýaly guramalaryň sany artar diýip umyt baglaýarys. 
Geçen ýylyň dowamynda biz kinofilm görkeziliş şüweleňlerini, 
konsertleri we ABŞ-ly hünärmenleriň ýörite saparlaryny 
gurnadyk. Hyzmatdaşlygyň bu görnüşleri Türkmenistanyň hö-
kümetiniň güýçli goldawy we hyzmatdaşlygy bolmadyk bolsa, 
mümkin bolmazdy. Türkmenistanyň halkynyň zehinidir yhlasy 
bolmadyk bolsa hem bu hyzmatdaşlyk mümkin bolmazdy. Biz 
Türkmenistanyň hökümetine hem, halkyna hem minnetdar.  

Biz şeýle hem Türkmenistanyň terrorçylyga garşy uruşda 
işeňňir hyzmatdaş bolanlygy üçin minnetdardyrys. Şeýle-de 
geçen ýylyň dowamynda Türkmenistanda amala aşyrylan 
birnäçe oňyn özgerişliklere, şol sanda çykyş wizalaryň 
ýatyrylmagyna we azlyk edýän dini toparlaryň resmileşdirilip 
başlanylmagyna şaýatlyk edýänimize biz hoşaldyrys. Biz şeýle 
oňyn ädimleriň dowam etjekdigine umyt baglaýarys. 

Amerikanyň Garaşsyzlyk baýramyny Türkmenistanda belläp 
geçmek biziň üçin ýakymlydyr. Biz hyzmatdaşlygyň geljekde-
de dowam etjekdigine we iki halkyň arasyndaky dostluk 
gatnaşyklarynyň mundan beýläk hem berkejekdigine uly umyt 
bildirýäris. 

Amerika Garaşsyzlyk gününi baýram edýär

Çaý başyndaky çekişmede Amerikanyň Garaşsyzlyk güni barada gyzgyn gürrüň edildi 
 

Iýul aýynyň 5-de ABŞ-nyň Ilçihanasynyň syýasat we 
ykdysadyýet bölüminiň işgäri Marlin Hardinger Ilçihananyň 
jemgyýetçilik gatnaşyklary bölüminiň gurnan “Çaý başyndaky 
söhbetler” atly çekişmeler toplumynyň çäginde geçirilen 
duşuşykda ABŞ-nyň garaşsyzlyk gazanyşy we ösüşi barada 
söhbet etdi. On bäşden gowrak talyp we hünärmen jenap 
Hardinger bilen ABŞ-nyň ilkinji Konstitusion Konwesiýasynyň 

we Hukuklar Biliniň ähmiýeti we häzirki zaman saýlaw 
ulgamynyň kemala gelşi barada söhbet etdi. Bu çekişme 
türkmen jemgyýetiniň orta gürpüniň agzalaryna ýerli 
hünärmenlerdir ABŞ-ly diplomat bilen azatlyk we garaşsyzlyk 
barada pikir alyşmaga mümkinçilik döretdi. “Garaşsyzlyk 
Deklarasiýasy” we “Hukuklar Bili” ýaly kitapçalaryň çekişmä 
gatnaşanlara paýlanmagy bolsa bu çärä ýerlikli goldaw boldy. 

 
 

 
 

Ilçihana türkmen arheologlaryna Gadymy Nusaýdaky  
Parfiýa döwründen galan diwar şekillerini gorap saklamaga kömek edýär 

 
Türkmenistanyň taryhy we medeni ýadygärlikleri gorap 

saklamak, öwrenmek hem durkuny täzelemek boýunça Milli 
dolandyryş edarasynyň arheologlar topary gadymy Nusaý 
galasynda diwarlaryň ýüzünde oýulyp çekilen Parfiýa 
döwrüniň suratlaryny gorap saklamak boýunça 
maksatnamany üstünlikli tamamlady. Iýun aýynyň 18-de 
Ilçihananyň işgärleri, diplomatik korpusyň wekilleri, 
Türkmenistanyň hökümet işgärleri we žurnalistler ABŞ-nyň 
Türkmenistandaky Ilçihanasynyň jemgyýetçilik gatnaşyklary 
bölümi tarapyndan grant arkaly maliýeleşdirilen bu taslamanyň 
netijeleri bilen tanyşdyryldy. 2002-nji ýylyň ahyrynda başy 
başlanan bu taslamanyň maksady gadymy Nusaý galasynyň 
gubyrlar toplumyndaky zaýalanmadyk suratlaryň nusgalaryny 
saklap galmak we toplumyň merkezi bölegindäki durky 
täzelenen iki otagda sergi meýdançasyny döretmekdi. 

Nusaý galasyndan tapylan oýma surat nusgalarynyň 
gazuw-agtaryş we gorap saklama işleri Russiýanyň Ylymlar 
akademiýasynyň bu taslama boýunça baş bilermeni Dr. 
Wiktor Pilipkonyň ýolbaşçylygy astynda amala aşyryldy. 
Arheologlar oýma surat nusgalary bilen birlikde sütün 
başlaryndaky bezegleriň, sütün gurmak üçin ulanylan 
kerpiçleriň we beýleki gymmatly arhitektura bezegleriniň 
köpsanly böleklerini-de çykardylar. Tapyndylaryň sanawyny 
düzmek, fotofiksasiýa etmek we ýörite himiki maddalary 
ulanmak bilen konserwasiýa işlerini geçirmek arkaly 
laboratoriýa şertlerinde 40-dan gowrak diwar oýma 
suratlarynyň bölekleri gaýtadan işlenildi. Şol bölekleriň 
aglabasy häzir Türkmenistanyň Milli muzeýinde saklanýar. 

 

 
Türkmen arheologlary Gadymy Nusaýda gazyp-agtaryş işlerini 
geçirýärler. Ruslan Myradowyň düşüren suraty. 

 
Gazyp-agtaryş işleriň netijesinde tapylan diwar şekiliň bir bölegi. 
Ruslan Myradowyň düşüren suraty. 
 

Taslamany amala aşyranlar iki sergi otagyny gurnadylar – 
olaryň biri gadymy Nusaý stilindäki interýerli, beýlekisi bolsa, 
has mahsus oýma surat nusgalarynyň sergisine 
bagyşlanandyr. Olara ýanaşyk dalany we giriş galereýasyny 
arassalamak we bölekleýin durkuny täzelemek işleri bolsa bu 
taslamanyň beren goşmaça netijesi boldy. Bu taslama we 
gadymy Nusaýyň oýma şekillendiriş sungaty baradaky 
maglumat kitapçasy-da ilçihananyň hasabyna çap edildi. 

“Taslama amala aşyrylandan soň, gadymy Nusaýyň esasy 
binasy syýahatçylar üçin has-da özüne çekiji boldy” diýip, 
taslamanyň baş ýerine ýetirijisi hanym Radmila Denega aýtdy. 
Häzir alymlarda bu özboluşly gadymy ýadygärligiň ahitektura 
gurluşynyň has takyk shemasy bar.” 

Bu – taryhy ýadygärlikleri gorap saklamak boýunça ABŞ we 
Türkmenistan hökümetleri tarapyndan amala aşyrylýan ikinji 
taslamadyr. 2002-nji ýylda ABŞ-nyň Ilçihanasy we 
Türkmenistanyň Taryhy we medeni ýadygärlikleri gorap 
saklamak, öwrenmek hem durkuny täzelemek boýunça Milli 
dolandyryş edarasy Änewdäki Seýit Jemal-ed-din metjidiniň 
mozaikasyny täzelemek boýunça taslamasyny tamamlady. 
Häzirki döwürde bolsa Ilçihana Aşgabatdan 200 km günorta-
gündogarda Kaka etrabynda ýerleşen 11-nji asyra degişli 
özboluşly taryhy ýadygärlik bolan Abu-Sahyt Abu-l Haýryň 
aramgähini gorap saklamak taslamasyny we 17-18-nji 
asyrlara degişli bolan 30 sany türkmen halysynyň durkuny 
täzelemek boýunça taslamany maliýeleşdirýär. 

MIRAS WE MEDENIÝET

ABŞ-nyň Merkezi serkerdeliginiň serkerdebaşysy  
Türkmenistanyň Prezidenti bilen duşuşýar 

 
ABŞ-nyň Merkezi serkerde-

liginiň serkerdebaşysy general 
Jon Abizeýd 29-30-njy iýulda 
Aşgabatda resmi sapar bilen 
boldy. Saparyň dowamynda ol 
Türkmenistanyň Prezidenti 
Saparmyrat Nyýazow bilen 
duşuşyp, harby hyzmatdaşlyk, 
serhedi goramakda goldaw 
bermek we syýasy we 
ykdysady meseleleri ara alyp 
maslahatlaşdy. General 

Abizeýd Türkmenistanyň goranmak ministri general-
polkownik Agageldi Mämmetgeldiýew we Döwlet serhet 
gullugynyň serkerdebaşysy general-maýor Orazberdi 
Soltanow bilen hem duşuşyklar geçirdi.  

General Abizeýd Prezident S. Nyýazow bilen geçiren 
duşuşygyndan soň, köpçülikleýin habar beriş serişdeleriniň 
wekilleri bilen duşuşyp, “Prezident bilen geçiren 
söhbetdeşliginiň örän peýdaly we iki tarap üçin hem bähbitli” 
bolandygyny belledi. “Biz Prezidentiň Türkmenistanyň 
bitaraplygy babatdaky garaýşyny hormatlaýarys we onuň bu 
sebitde hereket edýän terrorçylara garşy göreş alyp barmak 
ýaly wajyp meselelerde bilelikde hyzmat etmek niýetini hem 

hormat bilen kabul edýäris.” Ol şeýle hem “Amerikanyň 
Birleşen Ştatlarynyň, hemişe bolşy ýaly, diňe bir howpsuzlyk 
meselelerinde däl-de, demokratik özgerişliklere we öňe 
gidişlige täsirini ýetirýän beýleki meselelerde hem 
gyzyklanma bildirýändigini” belledi. General Abizeýd 
“Owganystandaky ýagdaý babatda Prezident bilen 
garaýyşlaryny paýlaşmak mümkinçilik üçin” minnetdarlygyny 
bildirdi.  

General Abizeýd ABŞ-nyň Merkezi serkerdeliginiň 
serkerdebaşysy hökmünde gulluk borçlaryny 2003-nji ýylyň 
7-nji iýulynda ýerine ýetirip başlady. 30 ýyldan gowrak 
gullugynyň dowamynda general Abizeýd ABŞ-nyň harby 
taryhynyň möhüm pursatlarynda dürli derejelerde serkerde 
wezipelerini eýeledi. Onuň serkerdelik tejribesi ABŞ-nyň 
goşunlarynyň Grenada (Karib aýlagyndaky ada) girmegini; 
Pars aýlagynda bolup geçen dartgynly wakalary, şol sanda 
Kürdüstanda (demirgazyk Yrak) goşunlary 
ýaýbaňlandyrmagy; Bosniýa we Gersegowinany, şeýle hem 
Kosowa ABŞ-nyň ilkinji ýerüsti güýçlerini iberen 1-nji pyýada 
goşun diwiziýasyna Wurzburgda (Germaniýa) serkerdelik 
etmegini öz içine alýar. General Abizeýd “Yragyň azatlygy” 
operasiýasynyň dowamynda Birleşen güýçleriň 
serkerdeliginiň Serkerdebaşysynyň orunbasary hökmünde 
gulluk etdi.    

 
ABŞ Ilçihanasy Türkmenistanyň Gümrük Gullugyna rentgen enjamyny bagyşlaýar 

 
2004-nji ýylyň iýul aýynyň 15-de ABŞ-nyň Ilçihanasy 

Eksport gözegçiligi we serhet howpsuzlygy (EXBS) 
maksatnamasynyň çäginde Türkmenistanyň Gümrük 
Gullugyna rentgen enjamyny bagyşlady. Ilçihananyň EXBS 
boýunça geňeşçisi jenap Maýkl Körk Germaniýanyň 
“Heimann Systems GmbH” kompaniýasynyň öndüren “HI-
SCAN 100100V” kysymly rentgen enjamyny jenap Rahman 
Jumaýewe resmi ýagdaýda gowşurdy. Abzal jenap 
Rahman Jumaýewiň ýolbaşçylyk edýän Serhedabat 
gümrük barlagy nokadynda oturdyldy. “Heimann” kysymly 
abzallaryň ygtyýarly distribýutory bolan “Wlibor Systems” 
Russiýa firmasy bu rentgen abzalynyň bir ýylyň 
dowamynda gyşarnyksyz işlejekdigine kepil geçýär. Abzal 
oturdylandan soň, “Wlibor Systems” firmasynyň inženeri 
Serhedabat gümrük barlagy nokadynyň sekiz işgäri bilen 
gysgajyk okuw seminaryny geçirdi. Türkmen gümrükçileri 
şol wagt Serhedabat gümrük barlagy nokadyndan geçýän 
owgan raýatynyň goşuny barlamak bilen bu abzaly iş 
ýüzünde synap gördüler. 

“HI-SCAN 100100V” kysymly rentgen enjamy görkeziş 
hilini ýitirmezden, aeroportlarda, gümrükhanalarda, ýük 
daşama işlerinde, poçta gulluklarynda, şeýle hem 
ammarlarda ulanylmaga we aşa uly göwrümli daňylary 
barlamak üçin ýörite niýetlenendir. Ol partlaýjy, himiki we 
biologiki maddalary, ýaraglary, şeýle hem bikanun 
serhetden geçirilýän beýleki zatlary tapmagyň we 
kesgitlemegiň ýokary derejeli çözgüdini teklip edýär. 

EXBS – bu tehniki enjamlar bilen üpjün etmek we 
okuwlary geçirmek arkaly serhet howpsuzlygynyň 

 
“Wlibor Systems” firmasynyň inženeri rentgen enjamynyň işleýşi 
barada okuw seminaryny geçirýär.  
 
derejesini ýokarlandyrmaga ýardam berýän ABŞ-nyň 
hökümetiniň yzygiderli dowam edýän maksatnamasydyr. 
Bu maksatnamanyň bir maksady-da, mümkin boldugyça, 
çeşmesine golaý ýurtlarda saklamaga çalyşmak arkaly 
köpçülikleýin gyryş ýaraglary we oňa degişli maddalaryň 
tranzitini togtatmak arkaly köpçülikleýin gyryş ýaraglarynyň 
ýaýramagynyň öňüni almakdyr. Köpçülikleýin gyryş 
ýaraglarynyň we olara degişli maddalaryň daşalmagynyň 
öňüni almak üçin ulanylýan abzaldyr okuwlar neşe we 
ynsan söwdasynyň, şeýle hem salgytdan sypmak üçin 
kontrabanda arkaly geçirilýän harytlaryň öňüni almak üçin-
de ulanylyp biler. 

 

HOWPSUZLYK UGRUNDAKY HYZMATDAŞLYK

Aşgabada gelen bilermen ABŞ-nyň Prezident saýlawlary barada gürrüň açýar 

 
Saýlawlar boýunça 

bilermen we öňki habarçy 
Jorj Krymski ýetip gelýän 
ABŞ-nyň Prezident saýlaw-
lary barada dürli kärlerden 
bolan ýerli halka gürrüň 
bermek üçin iýun aýynyň 
13-16 aralygynda Aşgabat-
da saparda boldy. Onuň 
Türkmenistanyň döwlet 
işgärlerine, metbugata, 
döwlete degişli bolmadyk 

guramalara we ABŞ-nyň alyş-çalyş maksatnamalarynyň 
uçurymlaryna niýetlenen maksatnamasynyň özeni ABŞ-
nyň saýlaw ulgamy, ABŞ-nyň prezidentligi ugrundaky 
häzirki bäsdeşlik, saýlaw kampaniýalary döwründe 
köpçülikleýin habar beriş serişdeleriniň roly we žurnalisti-
kanyň halkara standartlary barada boldy. Jenap Krymskiniň 
Türkmenistana saparyny ABŞ-nyň Döwlet Departamentiniň 
Halkara maglumat maksatnamalary bölümi maliýeleşdirdi. 
Jorj Krymski häzirki döwürde “Halkara Habar Beriş Gulluk-
lary” atly garaşsyz geňeşçilik firmasynyň ýolbaşçysydyr.  

Iýun aýynyň 14-de jenap Krymski türkmen we halkara 
metbugatyň 20 wekili üçin prezentasiýa geçirdi. Ol azat 
metbugatyň roluny we syýasy bildirişleriň ulanylyşyny 
nygtamak bilen 2004-nji ýylyň Prezident saýlawlary, şeýle 
hem saýlawlaryň metbugatda beýan edilişi barada gürrüň 
etdi. Jenap Krymski saýlawjylar kollegiýasyna degişli 
meseleler barada durup geçdi, şeýle hem: “Yrakdaky Abu-
Graib bendileriniň töweregindäki dawa we, umuman, Yrak 
urşy saýlawlaryň netijesine nähili täsir edip biler?” diýen 
ýaly birnäçe çekeleşikli soraglara jogap berdi. 

Bu prezentasiýada jenap Krymski metbugat 
žurnalistikasynyň amerikan we halkara standartlary barada 
gürrüň etdi. “Assoşieýted Press” habarlar gullugynyň öňki 
habarçysy täzelikleriň, derňelmeginiň we pikir beýan 
etmegiň özara tapawutlandyrylmagynyň amerikan 
metbugat žurnalistikasyna mahsus esasy häsiýetdigini 
nygtady. Saýlaw kampaniýasy dowamynda “Nýu Ýork 
Taýms” we “Waşington Post” ýaly giňden ýaýran gündelik 
gazetler bilen bir hatarda ähli amerikan gazetleri, şeýle 
hem ştat we ýerli etrap derejede ýaýradylýan gazetler öz 
pikirlerini diňe ýörite redaksion sahypada beýan edýärler. 

Iýun aýynyň 15-de jenap Krymski ýerli hukuk firmalaryň 
wekilleri bolan garaşsyz hukukçylar bilen söhbetdeş boldy. 
 

 
Jenap Krymski metbugat žurnalistikanyň amerikan we halkara 
standartlary barada prezentasiýa geçirýär. 

ABA/CEELI Türkmenistan maksatnamasy tarapyndan 
gurnalan bu çäre oňa gatnaşanlara amerikan saýlaw 
ulgamynyň kanuny taraplaryny, şu ýylky saýlaw 
kampaniýasyny we bu işiň metbugatda beýan edilişini 
öwrenmäge we ol barada çekişme guramaga mümkinçilik 
berdi. Prezentasiýadan soň saýlawlar barada pikir soralyşy, 
ABŞ-nyň saýlaw kanunlary, ilatyň saýlawlara gatnaşyşy we 
saýlawlaryň netijeleriniň galplaşdyrylmagy barada birnäçe 
sorag berildi. 
Şol gün öýlän jenap Krymski Kaunterpart Konsorsiumyň 

Raýatlyk jemgyýetine goldaw merkezine baryp, ÝUSAID 
maksatnamasynyň hyzmatdaşlyk edýän guramalary, 
döwlete degişli bolmadyk guramalar we birnäçe maglumat 
merkezleriň wekilleri bilen söhbetdeş boldy. 
Şol günüň agşamy nutkçy Amerikan merkezinde ABŞ-

nyň hökümeti tarapyndan maliýeleşdirilýän alyş-çalyş 
maksatnamalarynyň uçurymlary bilen “Demokratiýa çarçu-
wasy: Kandidatlar we kampaniýalar” diýen dokumental film 
barada çekişme geçirdi. Jenap Krymski diňleýjileri filmiň 
temasy, ýagny “Syýasatda pul, kampaniýalar we saýlaw ul-
gamyndaky reformalar” boýunça gyzgalaňly çekişmä çekdi. 

Uçurymlar bilen Internet arkaly geçirilen başga bir çärede 
jenap Krymski köpçülikleýin habar beriş serişdeleriniň 
demokratik saýlawlardaky ähmiýeti barada gürrüň etdi. 
Iýun aýynyň 16-da uçurymlar virtual çekişme üçin 
Türkmenistan boýunça üç IATP saýtynda jemlendiler we bu 
çekişme üçin Amerikadaky ýetip gelýän Prezident 
saýlawlaryny esas edip ulanmak bilen demokratik 
saýlawlaryň prinsipleri barada köp zat öwrendiler. 

Iýun aýynyň 16-da Demokratiýa we ynsan hukuklary 
institunda geçirilen iki sagatlyk prezentasiýanyň 
dowamynda institutyň we beýleki hökümet edaralarynyň 
bilermenleri ABŞ-da geçjek häzirki saýlawlarda 
prezidentlige kandidatlar, terrorizme garşy urşuň we 
Yrakdaky urşuň saýlaw netijesine täsiri, saýlaw netijesiniň 
Merkezi Aziýa edip biljek täsiri we başga-da birnäçe 
meseleler barada gyzgyn çekişmä girişdiler. Bu Institutyň 
ilkinji gezek amerikan nutkçysyny myhman alyşydy, şonuň 
üçin-de ýerli işgärlere demokratik gymmatlyklary 
öwrenmäge we olar barada çekişme alyp barmaga 
mümkinçilik döretdi. 

Jenap Krymskiniň Russiýada we Merkezi Aziýada 
gazanan tejribelerini-de özünde jemleýän uzak zähmet 
ýoly, şeýle hem ýagdaýa beletligi wezipesini üstünlikli 
ýerine ýetirmegine şert döretdi. Onuň sapary ýüzden 
gowrak hünärmene şu ýylky ABŞ-nyň Prezidentlik 
saýlawlarynyň geçişine we saýlaw kampaniýasynda habar 
beriş serişdeleriniň roluna düşünmäge, şeýle hem ol 
barada çekişme guramaga mümkinçilik berdi. 

Jorj A. Krymski halkara habar beriş serişdeleriniň ösüşi 
boýunça bilermendir. Özüniň 38 ýyllyk zähmet ýolunda ol 
redaktor, habarçy, lektor, mugallym, metbugat tankytçysy, 
ýazyjy we jemgyýetçilik guramanyň direktory bolup işledi. 
Jenap Krymski “Assoşieýted Press” habarlar gullugynda 16 
ýyl zähmet çekdi. Şol döwürde ol Los Anželesden, Nýy 
Ýorkdan, öňki Sowet Soýuzyndan we Orta Gündogardan 
habarlar berdi. Soňky ýyllarda ol saýlawlar we 
kampaniýalar boýunça giňeldilen ekspertler guramasyny 
döredip, şonda garaşsyz geňeşçi bolup işleýär. 

ABŞ-da 2004-nji ýyl PREZIDENT SAÝLAWLARY

Türkmen telewideniýe işgärleri ABŞ-da dokumental filmleri düşürýärler 
(Dowamy. Başy 1-nji sahypada) 

 
toparyň TV-COOP taslamasyna gatnaşmagyna ABŞ-yň Döw-
let Departamentiniň Teleradioýaýlymlar gullugy ýardam etdi. 

 TV-COOP maksatnamasynyň ABŞ-daky marşruty 
Waşington şäherini, Jorjiýa ştatynyň Atlanta şäherini, Newada 
ştatynyň Reno şäherini, Nýu-
Meksiko ştatynyň Albukerke şähe-
rini we Nýu Ýork şäherini öz içine 
aldy. Toparyň Waşingtondaky mak-
satnamasy ownuk telekeçilige döw-
let tarapyndan berilýän goldawa 
gönükdirilipdi. Telewizion topar 
paýtagtda ABŞ-nyň Kongresiniň, 
Ownuk Telekeçilik Administrasiýa-
synyň (SBA), döwlete dahylly 
bolmadyk “Winrock International” 
guramasynyň, şeýle hem göreldeli 
guramaçylyk we dolandyryş üçin 
döwlet baýraklaryna mynasyp 
bolan birnäçe hususy kiçi 
kärhanalaryň agzalary bilen 
duşuşyp, söhbetdeşlik geçirdi. 

Jorjiýa ştatynda türkmen telewi-
zion topary pagta fermalary, azyk işläp bejerýän kärhanalar 
we daýhan bazarlary barada köp maglumat alyp, olaryň işini 
wideoýazga geçirdiler. Olar, şeýle hem Atlanta şäherinde 
ýerleşen “Koka-kola dünýäsi” muzeýine baryp görmek bilen 
ownuk telekeçilik pikiriniň ösüşi we peýdaly pudaga öwrülişi 
bilen tanyşdylar. Türkmen telewideniýeçileri amerikan 
fermalaryna saparyny Newada ştatynyň Reno şäherinde 
dowam etdirdiler. Bu ýerde olar dowar we gylýal hojalyklaryna 
we gumda ýowşanlaryň ýanynda ygşyldap oturan galladyr 
ýorunja meýdanlaryna, süýt fermasyna we Demirgazyk 
Newadada birnäçe başga kiçi fermalara baryp gördüler. 

Nýu-Meksiko ştatynyň Albukerke şäheri türkmenistanly 
myhmanlarda has uly täsir galdyran ýer boldy. Operator 
Geregeli Hanmämmedow soň bu barada şeýle diýdi: 
“Albukerke şäheriniň ilaty, hatda şäheriň häkimi Martin Çawez-

de bizi gyzgyn garşy aldy. Biz dürli 
muzeýlere we özümiz üçin aýratyn 
gyzykly bolan kiçijik telewi-zion 
stansiýasyna baryp gördük.” 
Albukerke şäheri bilen Aşgabadyň 
arasyndaky aýratyn gyzgyn gatna-
şyklar bu şäherleriň doganlaşan 
wagtyndan, ýagny 1990-njy ýyldan 
bäri dowam edýär. Telewizion topa-
ryň agzalary Aşgabady ýatladyp du-
ran bu şäher barada türkmenistanly 
tomaşaçylara aýadara we 
görkezere zat kän diýen pikirde. 

Saparyň iň soňky nokady bolan 
Nýu-Ýork şäherinde toparyň 
agzalary uly şäherlere mahsus 
bolan kiçi kärhanalara baryp 
gördüler we Azatlyk Heýkeli, 

“Empaýer Steýt” Binasy, 11-nji sentýabrda terrora sezewar 
bolan Bütindünýä söwda merkeziniň ýeri, şeýle hem Nýu-Ýork 
şäheriniň başga-da beýik binalary ýaly dünýä meşhur ýerlerde 
ençeme wideoýazgylary amala aşyrdylar. 

“Saparyň dowamynda 17 sagatlyk wideoýazgy etdik. Şonuň 
üçin-de sapar eden her şäherimizde ýa ştatymyzda ownuk 
telekeçiligiň ösüşi barada dowamly filmler döretmekçi” diýip, 
ABŞ-nyň Türkmenistandaky Ilçihanasynyň işgärleri bilen 
söhbetdeş bolanda, jenap Hanmämmedow aýtdy. Türkmen 
telewideniýesi bu dokumental filmleri şu ýylyň aýagynda 
ýaýlyma bermegi niýet edýär. 

 
Ilçi Jeýkobson alyş-çalyş maksatnamalaryň ýeňijilerine hormat bildirýär 

 
Iýun aýynyň 9-da AÝREKS, AKSELS maksatnamalary 

we Ilçihananyň jemgyýetçilik gatnaşyklary bölümi Talyplar 
üçin (Ugrad), ýokary okuw jaýlaryň uçurymlary üçin 
(Maski), ylmy derňewçiler üçin (Fulbraýt we Hamfri), iňlis 
dili mugallymlary üçin (TEA) we ýokary okuw mekdepleriň 
ýaş mugallymlary üçin (JFDP) alyş-çalyş 
maksatnamalarynyň şu ýylky ýeňijileri üçin umumy kabul 
edişlik gurady. Ilçi Jeýkobson kabul edişligiň açylyşynda 
sözlän sözünde ýeňijileri “Türkmenistanyň gowudan gowy” 
talyplary we hünärmenleri bolmak hakyny gazanmaklary 
mynasybetli gutlady we ýurda gaýdyp gelensoňlar, 
Amerikan merkeziniň, Amerikan burçlarynyň, IATP 
merkezleriniň hyzmatlarydyr ýardamlarynyň olar üçin 
elýeterli boljakdygyny nygtamak bilen ABŞ-nyň 
hökümetiniň olary goldajakdygy baradaky sözleri 
tekrarlady. ABŞ-nyň ilçisi alyş-çalyş maksatnamalarynyň 
ähli ýeňijilerini ýeke-ýeke gutlamak bilen olaryň ählisine 
ABŞ-da okuwy üstünlikli dowam etdirmegini arzuw etdi. 
Şular ýaly alyş-çalyş maksatnamalary türkmenistanly 

gelejek hakda oýlanýan gujurly okuwçylaryň, talyplaryň we 
hünärmenleriň durmuş ýoluny aýdyňladýar. Bu çäreler 
gelejekki hyzmatdaşlygyň esasyny goýjak şu “gelejekki 

uçurymlaryň” pikirdeşlerini tapmaklary ugrunda geçirilýän 
çäreleriň ilkinjisidir. 
 

 
Ilçi Jeýkobson Ugrad maksatnamasynyň ýeňijisi Mekan 
Bäşimowy gutlaýar.

ALYŞ-ÇALYŞ MAKSATNAMALAR

 

 

Newadaly mülkdar (ortada) Türkmen 
telewideniýesine galla öndürişi barada gürrüň 
berýär. Surata düşüren Bob Konrad, Newadanyň 
Renodaky Uniwersiteti. 

Uçurymlar ýyllyk iş ýarmarkasynda iş gözleýänler üçin gymmatly tejribe gazanýarlar 
 

20-nji iýun, ýekşenbe güni Türkmenistanyň dürli 
künjeginden 50-den gowrak uçurym AÝREKS we 
AKSELS maksatnamalary, şeýle hem Ilçihananyň 
jemgyýetçilik gatnaşyklary bölümi tarapyndan 
Aşgabatdaky “Ak altyn” myhmanhanasynda guralan 
uçurymlaryň ýyllyk iş bazarynda ýygnandylar. Ilçi 
Jeýkobson bu çäräni açmak bilen uçurymlara “Hoş 
geldiňiz!” diýdi we bu alyş-çalyş maksatnamalarynyň 
ähmiýetini, şeýle hem ABŞ-nyň hökümetiniň uçurymlar 
watana gaýdyp gelenden soňky borjuny nygtady. 

Tutuş günüň dowamynda uçurymlar işe ýerleşmek 
meselesine degişli temalaryň giň gerimi boýunça 
seminarlara gatnaşdylar. Bu seminarlar “Rezýume 
ýazmak” (Dan Klaus, AKSELS), “Resmi hatlary ýazmak” 
(Kaýl Günter, PRAGMA), “Söwbetdeşlige gatnaşmak we 
işjeň gatnaşyklary ýöretmek” (Fred Moren, ABŞ-nyň 
Ilçihanasy), “Üstünlikli iş agtaryş: iň gowusy näme?” 
(Marlin Hardinger, ABŞ-nyň Ilçihanasy), şeýle hem 
“Türkmenistanda telekeçilik işiniň gelejegi we 
kynçylyklary” (Serdar Agaýew we Aýna Kekilowa) ýaly 
temalary öz içine aldy. Uçurymlar BMG-da iş mümkinçiligi 
barada BMG-nyň Ösüş maksatnamasynyň (UNDP) wekili 
Sezin Sinanogludan maglumatlary we ÝHHG-nyň 
Aşgabatdaky ilçisi Paraskiwa Badeskudan zähmet ýoluňy 
meýilleşdirmek barada maslahatlary eşitmek hormatyna-
da mynasyp bodular. 

Seminarlardan soň uçurymlar Türkmenistanda işleýän 
takmynan 20 edaradyr firmanyň wekilleri bilen ýüzbe-ýüz 
duşuşyp, olaryň häzirki döwürde alyp barýan işleri, işe 
alyş usullary we özleri üçin elýeterli mümkinçilikler bilen 
has içgin tanyşdylar.  

Bu duşuşyk uçurymlara iş gözleginde has erjel bolmaga 
we iş bazarynda gelejeklerini gowulaşdyrmaga 
mümkinçilik döretdi. 
 

 
Iş bazarynda uçurymlar dürli firmalaryň we edaralaryň iş 
üpjünçilik mümkinçilikleri bilen tanyşdylar.

 
 
 

 
 

Merkezi Aziýa iňlis dili mugallymlarynyň üçünji maslahaty arkalaşyga ýardam edýär 
 

Iýun aýynyň 28-29-da Türkmenistanyň ähli 
welaýatlaryndan gelen 46 iňlis dili mugallymy ABŞ-nyň 
Ilçihanasynyň jemgyýetçilik gatnaşyklary bölüminiň, 
Daşkent şäherinde ýerleşen Döwlet Departamentiniň 
regional Iňlis dili edarasynyň we AKSELS 
maksatnamasynyň goldamagynda Merkezi Aziýa iňlis 
dili mugallymlarynyň III Maslahatyna (CATEC 3) 
gatnaşmak üçin Gyrgyzstanyň Yssyk kul şäherine 
saparda boldy. Bäş Merkezi Aziýa ýurdundan gelen orta 
we ýokary okuw jaýlarynyň iňlis dili mugallymlarynyň 
250-si maslahatda duşuşyp, “Iňlis dilini okatmak arkaly 
arkalaşyk we akademik dogruçyllyk döretmegiň” 
ýollaryny ara alyp maslahatlaşdylar. AKSELS 
maksatnamasynyň regional we ýurt boýunça direktory, 
şeýle hem ABŞ-nyň Gyrgyzstandaky Ilçihanasynyň 
işgärleri maslahatyň açylyşynda söz sözlemek bilen oňa 
gatnaşýanlary iňlis dilini okatmakda gazanan 
üstünliklerini we gabat gelýän kynçylyklaryny 
maslahatyň dowamynda birek-birek bilen paýlaşmaga 
çagyrdylar. Maslahata gatnaşanlaryň tas ýarysy diýen 

ýaly TEA we PIE (“Bilim hyzmatdaşlary”) 
maksatnamalarynyň uçurymlarydy. 

Iki gün dowam eden maslahatda 170-den gowrak 
adam çykyş edip, 52 seminar we 18 praktiki sapak 
geçildi. Parahatçylyk Korpusynyň 7 meýletinçisi özleriniň 
Jelalabat Döwlet Uniwersitetinde “Akademik dogruçyllyk” 
talyplar topary bilen geçiren işleri barada söhbetdeşlik 
geçirdiler. Gyrgyzstanda işleýän 2 amerikaly iňlis dili 
mugallymy Gazagystanly iňlis dili mugallymlarynyň 
onusy bilen “Oba mugallymy türgenleşigi” diýen taslama 
boýunça prezentasiýa geçirdiler. Bu taslama alys 
sebitlerdäki iňlis dili mugallymlary üçin usulyýet 
seminarlary geçirmek bilen gyzyklanýan mugallymlara 
türgenleşik we maliýe mümkinçiligini berýär. 

Maslahata gatnaşanlar açyk gatnaşyk we 
hyzmatdaşlyk atmosferasynda öz tejribelerini milli 
serhetlerden daşardakylar bilen paýlaşmak we iňlis dilini 
okatmak boýunça özleri üçin elýeterli serişdeler barada 
maglumat almak ýaly gymmatbahaly mümkinçilikden 
peýdalandylar. Guramaçylar häzirlikçe CATEC-4 
maslahatyny Täjigistanda geçirmegi planlaşdyrýarlar. 

 

UÇURYMLAR DURMUŞY

MASLAHATLAR

EDP/Aşgabat 2004-nji ýylyň iýun aýynda söwda goldawyny giňeldýär 
 

ÝUSAID tarapyndan maliýeleşdirilip, Pragma 
Korporasiýasy tarapyndan durmuşa geçirilýän Telekeçiligi 
ösdürmek taslamasy (ÝUSAID/EDP) Merkezi Aziýada 
telekeçilige täze alyjydyr-satyjylary tapmak ýoluny 
kämilleşdirjek söwda goldaw hyzmatlaryny teklip edýär. Bu 
hyzmat www.smetradecenter.net Internet adresinde 
ýerleşen elektron söwda websaýtyny ulanmak arkaly 
Türkmenistanyň, Orta Aziýanyň we bütin dünýäniň çäginde 
söwda mümkinçiliklerini güýçlendirýär. Bu websaýt regional 
telekeçiligiň ösüşi ugrunda dalaş edýän söwda 
hünärmenleriniň giňden ýaýran ulgamy tarapyndan 
saklanýar. 

Aşgabatdaky regional söwda taslamasy 2004-nji ýylyň 
iýun aýynda takmyny bahasy ABŞ-nyň 355.000 dollary 
bolan 5 täze söwda şertnamasyna ýardam etdi. EDP-niň 
söwda işleri boýunça regional hünärmeni Wladislaw 
Ärnyýazow 3 sany ýerli telekeçä potensial hyzmatdaşlaryny 
tapmaga we gatnaşyk açmaga, şeýle hem Türkmenistana 
kosmetika, içgi öndürmek boýunça abzallary, nebit-gaz 
senagaty üçin kabel we şlang ýaly ýörite harytlary getirmek 
boýunça satyjy bilen uzak möhletli hyzmatdaşlykda 
ylalaşylmagyna ýardam etdi. 

Ýerli telekeçiler ygtybarly, uzak möhletli hyzmatdaş tapyp 
berenligi üçin EDP minnetdardyrlar. “Regional söwda 
hünärmeni, şeýle hem, Türkmenistana käbir önümleri 
getirmek üçin şertnama baglaşmaga we ýerine ýetirmäge 
ýardam etdi. EDP taslamasy Türkmenistandaky beýleki 

kärhanalar üçin bolşy ýaly, meniň işim üçin-de aýgytly 
ähmiýete eýedir, çünki olar bazarda ynam we kuwwat 
gazanmaga dalaş edýärler” diýip, EDP-niň bir müşderisi 
aýtdy. EDP/Türkmenistan maksatnamasynyň agzalarynyň 
erjel tagallalary netijesinde bu taslama ýedi aýyň 
dowamynda umumy bahasy 485.850 dollar bolan 11 
şertnamanyň amala aşyrylmagyna ýardam etdi. 
 

 
EDP-niň söwda boýunça regional hünärmeni Wladislaw 
Ärnyýazow öz iş otagynda.

 
Kiçi we orta kärhanalar Türkmenistanda strategik meýilleşdirmä başlaýarlar 

 
EDP Türkmenistanda ownuk we orta kärhanalara biznes 

geňeşçilik hyzmatlaryny teklip edip başlady. Bu 
maksatnamanyň Aşgabatdaky biznes geňeşçileri iki 
müşderi üçin Strategik hereket meýilnamasyny işläp 
düzdüler. Ekologiki gözegçilik pudagynda iş alyp barýan 
täze döredilen kärhana üçin düzülen ilkinji meýilnama 
2004-nji ýylyň iýun aýynda işlenip tamamlandy. 

Türkmenistandaky jüýje ýetişdirýän iň uly kärhana üçin 
taýýarlanan ikinji meýilnamanyň işlenip düzülmegi bolsa şu 
aý tamamlandy. SHP ýerli OOT öndürijiligini artdyrmaga 
ýardam etmegi göz öňünde tutýar. EDP-de ýene-de 5 
kärhanadan Strategik hereket meýilnamasyny düzmek 
bilen bagly ýardamy üçin arza bar. Ýardam isläp ýüz 
tutýanlaryň sany artmagyny dowam etdirýär. 

 
 

EDP-niň biznes we halkara hasapçylyk kurslary ilhalarlygyny ýitirenok 
 

EDP taslamasy Türkmenistanyň telekiçilerine okuw 
geçmegini dowam etdirýär. Welaýatlarda geçirilýän biznes 
usullary we halkara hasapçylyk boýunça okuw 
türgenleşikleri tutuş ýurtda işewür adamlaryň göwnünden 
turýar. 2004-nji ýylyň iýun aýynda EDP taslamasy 12 
türgenleşik okuw maksatnamasyny taýýarlap, takmynan 
230 adam bilen amala aşyrdy. Mundan başga-da, EDP-niň 
CIPA-EN halkara hasapçylyk maksatnamasy ýerli 

hasapçylaryň ynamyny gazandy. Iýun aýynda Halkara 
hasapçylyk standartlary (IAS) boýunça dört sany 
türgenleşik okuwy geçirildi we EDP taslamasy Aşgabatda 
geçirilen regional synaga gözegçilik etdi. 2004-nji ýylyň 
iýun synaglaryna öň görlüp-eşidilmedik mukdarda adam 
gatnaşdy. Bu bolsa hasapçylyk maksatnamasynyň 
Türkmenistanda hormat gazanýanlygynyň aýdyň 
subutnamasydyr. 

 

EDP - TELEKEÇILIGI ÖSDÜRMEK TASLAMASY

EDP – siziň biznesiňiz üçin täze mümkinçilikler 
 

Biznesiňizi giňeltmek isleýärsiňizmi?  Girdejiňizi artdyrmak isleýärsiňizmi? 
 

Eger-de siz halkara professional guramadan strategik meýilleşdirme, bazar üpjünçiligi barada ýokary hilli, şol bir wagtda-da elýeterli 
biznese degişli maslahat we öndürijiligi artdyrmak üçin maliýe serişdesini almak, işiňizden peýda gazanmak, şeýle hem ony giňeltmek 
isleýän bolsaňyz, geňeş hyzmatlary bazarynda EDP-den gowusyny tapmarsyňyz. Bu ýerde siz kärhana döretmek, bazar agtarmak, 
kiçi kärhanalar üçin salgyt düzgünleri boýunça önjeýli maslahat alyp bilersiňiz. Biz size kärhanaňyzyň işewürligini artdyrjak 
hasapçylygyň we hasabat taýýarlamagyň halkara standartlary barada has köp bilmäge kömek edip bileris. Biz, şeýle hem, (içerki we 
daşarky bazarda) hyzmatdaş (satyjy we alyjy) tapmaga ýardam edip, şeýle hem biziň www.smetradecenter.net salgysynda ýerleşen 
“söwda meýdançamyz” arkaly siziň harytlaryňyzy mazamplap bileris.  

 
EDP aşakdakylar boýunça okuwlary geçirýär: 

 
Biznes okuwlary  
 
Telekeçilere degerli, iň täze maglumatlary, işde ösüş gazanmak 
üçin dolandyryş gurallaryny bermek arkaly olara ýardam etmek. 
Häzirki döwürde biz aşakdaky gysga okuwlary hödürleýäris (16-24 
sagat, her okuwyň ortaça bahasy 55.000 manat): 

 
• Biznes plan taýýarlamak 
• Haryt ýerleme planyny düzmek 
• Maliýe meselelerden başy çykmaýan dolandyryjy üçin maliýe 

hasabatlarynyň derňewi 
• Ynsan serişdelerini dolandyrmak 
• Ownuk telekeçilik üçin kanuny gurşaw 
• Ownuk telekeçilik üçin salgyt düzgünleri 
 

 
Hasapçylyk reformasy 
 
Bazar ykdysadyýetini, hasapçylyk we maliýe dolandyryş 
tehnologiýasyny ulanmak arkaly kärhanany ulaldýar we 
ykdysady täsirliligini artdyrýar. Bu maksada ýetmek üçin 
ulanylýan, Halkara hasapçylyk standartlarynyň kabul edilmegine 
ýardam edýän, praktik hasapçylary türgenleşdirýän strategiýa. 
Häzirki döwürde biz aşakdaky kurslary teklip edýäris (50 sagat, 
her kursuň ortaça bahasy 250.000 manat): 
 
• Maliýe hasapçylygy 
• Dolandyryş hasapçylygy 
• Salgyt we kanun 
 

Biziň bilen habarlaşmak üçin salgylar: 
 
Eger-de siz öz işiňizi düzetmek we güýçlendirmek ugrunda çalyşýan, bellige alnan ýuridiki tarap bolsaňyz, aşakdaky nomerler 
boýunça bize jaň edip bilersiňiz: (993-12) 393155/393100. Biziň adresimiz: 33/2023 köçesi (16-nji mekdebiň ýanynda). Siz şeýle hem 
aşakdaky adres boýunça elektron poçta arkaly bize ýüz tutup bilersiňiz: verniyazov@pragma.kg.  Biziň geňeşçimiz birnäçe sorag 
berenden soň, size nähili kömek edip biljekdigimiz barada netije çykarar. 
 

EDP we öz biznesiňiz üçin täze mümkinçilikler dünýäsine hoş geldiňiz! 


